Tacitus Annales, XIII,14-17

Praeceps posthac Agrippina 






ruere ad terrorem et minas, 






neque principis auribus abstinere, 





quo minus testaretur 







 “adultum iam esse Britannicum, 





veram dignamque stirpem 






suscipiendo patris imperio, 






quod insitus et adoptivus 

per iniurias matris exerceret. 



Non abnuere se, 

quin cuncta infelicis domus mala patefierent, 

suae in primis nuptiae, 

suum veneficium: 

id solum diis et sibi provisum, 

quod viveret privignus. 

Ituram cum illo in castra; 

audiretur hinc Germanici filia, 

inde debilis Burrus et exul Seneca, 

trunca scilicet manu et professoria lingua 

generis humani regimen expostulantes.”

Simul intendere manus, 

adgerere probra, 

consecratum Claudium, 

infernos Silanorum manes invocare 

et tot inrita facinora. 

Turbatus his Nero 







et propinquo die, 







quo quartum decimum aetatis annum 

Britannicus explebat, 

volutare secum 







modo matris violentiam, 






modo ipsius indolem, 






levi quidem experimento nuper cognitam, 



quo tamen favorem late quaesivisset. 


Festis Saturno diebus 

inter alia aequalium ludicra 

regnum lusu sortientium 

evenerat ea sors Neroni. 

Igitur ceteris diversa nec ruborem adlatura: 

ubi Britannico iussit exsurgeret 

progressusque in medium 

cantum aliquem inciperet, 

inrisum ex eo sperans pueri 

sobrios quoque convictus, 

nedum temulentos ignorantis, 

ille constanter exorsus est carmen, 

quo evolutum eum sede patria 

rebusque summis significabatur. 

Unde orta miseratio, 

manifestior 

quia dissimulationem nox et lascivia exemerat. 

Nero 







intellecta invidia 





odium intendit; 





urgentibusque Agrippinae minis, 



quia nullum crimen 






neque iubere caedem fratris palam audebat,


occulta molitur 






pararique venenum iubet 




ministro Pollione Iulio 





praetoriae cohortis tribuno, 




cuius cura attinebatur 





damnata veneficii nomine Locusta,



multa scelerum fama. 





Nam ut proximus quisque Britannico 

neque fas neque fidem pensi haberet, 

olim provisum erat. 

Primum venenum 

ab ipsis educatoribus accepit, 

tramisitque exsoluta alvo, 

parum validum, 

sive temperamentum inerat

ne statim saeviret. 

Sed Nero 

lenti sceleris impatiens 

minitari tribuno, iubere supplicium veneficae, 

quod, 

dum rumorem respiciunt, 

dum parant defensiones, 

securitatem morarentur. 

Promittentibus dein 

tam praecipitem necem, 

quam si ferro urgeretur, 

cubiculum Caesaris iuxta decoquitur 

virus cognitis antea venenis rapidum. 

Mos habebatur 

principum liberos   

cum ceteris idem aetatis nobilibus   



sedentes vesci






in adspectu propinquorum 

propria et parciore mensa. 




Illic epulante Britannico, 




quia cibos potusque eius 




delectus ex ministris 





gustu explorabat, 





ne omitteretur institutum 




aut utriusque morte proderetur scelus, 


talis dolus repertus est. 




Innoxia adhuc ac praecalida et libata gustu potio   

traditur Britannico; 






dein, postquam fervore aspernabatur, 



frigida in aqua adfunditur venenum, 



quod ita cunctos eius artus pervasit, 



ut vox pariter et spiritus eius raperentur. 



Trepidatur a circumsedentibus, 

diffugiunt imprudentes: 

at quibus altior intellectus,

resistunt defixi et Neronem intuentes. 

Ille, 







ut erat reclinis et nescio similis, 



solitum ita ait per comitialem morbum, 


quo prima ab infantia adflictaretur Britannicus, 

et redituros paulatim visus sensusque. 

At Agrippinae 






is pavor, ea consternatio mentis, 



quamvis vultu premeretur, emicuit, 


ut perinde ignaram fuisse 




quam Octaviam, sororem Britannici, constiterit: 

quippe sibi supremum auxilium ereptum 

et parricidii exemplum intellegebat. 

Octavia quoque, 

quamvis rudibus annis, 

dolorem, caritatem, omnes adfectus 

abscondere didicerat. 

Ita 

post breve silentium 

repetita est convivii laetitia.

Nox eadem 

necem Britannici et rogum coniunxit, 

proviso ante funebri paratu, 

qui modicus fuit. 

In campo tamen Martis sepultus est, 

adeo turbidis imbribus, 

ut vulgus iram deum portendi crediderit 

adversus facinus

cui plerique etiam hominum ignoscebant, 

antiquas fratrum discordias 

et insociabile regnum aestimantes.

